
QORTI ĊIVILI 
PRIM’ AWLA 

 

ONOR IMĦALLEF 
DR FRANCESCO DEPASQUALE 

LL.D. LL.M. (IMLI) 
 

Seduta ta’ nhar il-Ħamis  

Tmienja u għoxrin (28) ta’ Settembru 2023 
 
 

Rikors Numru 1000/1999 FDP 
 

Fl-ismijiet 
 

Fenech Oil and Petroleum Limited 
 

Vs 
 

Car Care Products Limited u, b’digriet tal-21 ta’ Novembru 2013, ġiet kjamata fil-
kawża s-soċjeta' Euch Zammit Company Limited ġia Euch Zammit & Sons Limited  

(C-1900) 
 
 
Il-Qorti; 
 

1. Rat ir-rikors datat l-1 ta’ Marzu 1999, li permezz tiegħu s-soċjeta' rikorrenti talbet is-
segwenti: 

 
Peress illi permezz ta‘ Sentenza mogħtija mill-Qorti tal-Kummerċ fid-19 
ta’ Novembru 1993, fl-ismijiet "David Mifsud nomine vs Michaelangelo 
Fenech nomine" Ċit Nru. 1597/93, l-attur nomine f‘din il-kawża ġie 
kannonizzat bħala kreditur tal-konvenut nomine fis-somma ta’ tletin elf 
Lira Maltin (LM 30,000); 
 
Peress illi sussegwentement is-soċjeta' attriċi ipproċediet biċ-Ċitazzjoni 
Ċit. Nru. 2368/98 fl-ismijiet "Fenech Oil and Petroleum Limited vs Car 
Care Products Limited", mħollija għas-smigħ għat-18 ta’ Mejju 1999, fejn 
ġiet invokata n-nullita tas-sentenza ta’ 19 ta’ Novembru 1993; 
 
Peress illi in eżekuzzjoni tas-sentenza mogħtija fl-ismijiet fuq imsemmija s-
soċjeta' Car Care Products Limited għaddiet sabiex ippreżentat l-Atti tas-
Subbasta numru 1429/96 fl-ismijiet "Car Care Products Limited vs Fenech 
Oil and Petroleum Limited” li waslet sabiex l-effetti mobbli konsistenti 

f’car oils "Texaco" u oġġetti l-oħra simili, kif ukoll Barge li titrasporta żejt 
ġew mibjugħa lill-terzi persuni; 
 
Peress illi s-soċjeta’ attriċi għall-ewwel darba ġiet informata b'din is-
subbasta b'notifika magħmula bil-Proċedura tal-Affissjoni biss jumejn 
qabel id-data li fiha kellha ssir din is-subbasta; 
 
Peress illi l-Atti tas-Subbasta huma nulli u bla effett skond il-Liġi, in 
kwantu l-ammont pretiż mis-soċjeta' Car Care Products Limited qiegħed 
jiġi kontestat fl-imsemmija kawża; 
 
Peress illi, mingħajr preġudizzju għall-premess in-Notifika ta’ din s-
subbasta qatt ma ġiet effettivament u validament magħmula peress illi 
minkejja li saret il-Pubblikazzjoni tal-Avviż tas-Żmiegħ fil-Gazzetta tal-
Gvern, tali Avviż ma ġiex ippubblikat f’Gazzetti Lokali ai terminu tas-
subartikolu (2) (b) (v) tal-Artikolu 314 tal-Kodiċi tal-Organizzazzjoni u 
Proċedura Ċivili; 
 
Tgħid is-soċjeta' konvenuta għaliex dina l-Qorti ma għandhiex:- 
 
1. Tiddikjara u tiddeċiedi li l-Atti tas-Subbasta numru 429/96 fl-

ismijiet "Car Care Products Limited vs Fenech Oil and Petroleum 
Limited” huma nulli u bla effett skond il-Liġi; 
 

2. Tiddikjara konsegwentement illi l-liberazzjoni tal-oġġetti favur s-
soċjeta' konvenuta jew terzi hija nulla u bla effett skond il-Liġi. 

 
3. Tissospendi konsegwentement kull proċedura u kull att koness  

mas-Subbasta fuq imsemmija sa kemm tiġi deċiża definittivament 
        il-kawża fl-ismijiet fl-ismijiet "Fenech Oil and Petroleum 
Limited  vs Car Care Products Limited" Ċit nru. 2368/98; 

 
Bl-ispejjeż, kontra s-soċjetà konvenuta li tibqa’ minn issa nġunta għas-
subizzjoni. 

 
2. Rat illi fid-29 ta’ Settembru 2000, s-soċjeta' Car Care Products Limtied laqgħet għal 

dak mitlub billi qajjmet is-segwenti difiża: (fol 27) 
 

1. Illi il-kumpannija tinnota li azzjonista tagħha ippreżenta rikors fl-
atti ta’ din il-kawża fejn talab li jiġu appuntati kuraturi sabiex 
jirrapreżentaw il-kumpannija f’din il-kawża; 
 
Illi il-kumpannija tinnota li tali rikors għadu ma ġiex iddekretat 
stante li għadu għaddej it-terminu għar-risposta wara r-rikors ġie 
notifikat lill-partijiet skond l-ordni ta' din l-Onorabbli Qorti. 

 

Illi stante dawn il-fatti u minħabba t-terminu perentorju għall- 
eċċezzjonijiet il-kumpannija, għall-korrettezza, għandha 
tirreġistra il-posizzjoni tagħha dwar it-talbiet attriċi. 

 

2. Illi il-kumpannija konvenuta ma tistax ma taqbilx mal-fatti kif 
esposti mill-kumpannija attriċi, in kwantu li dawn il-fatti huma 

sorretti minn dokumentazzjoni li għandhom ikunu miġjuba għal-
eżami ta' din l-Onorabbli Qorti. 
 

3. Illi il-fatti huma li fiż-żmien li ġraw l-affarijiet mertu ta' din il-
kawża l-affarijiet tal-kumpannija kienu qed jitmexxew illegalment 
mid-direttur tal-kumpannija Alfred Fenech b' mod li saru abbużi 
mill-organi soċjali tal-kumpannija. 

 
4. Illi il-kumpannija ma trid tagħmel l-ebda qligħ li ma huwiex 

tagħha u għalhekk tirrimetti ruħha għad-deċizjoni tal-Qorti fuq 
dan il-punt. B' dana kollu il-kumpannija ma għandha tbati l-ebda 
spejjeż billi dan kollu ġara tort tal-abbużi u frodi imwettqa minn 
direttur wieħed tal-kumpannija kontra dak li hemm stabbilit fl-
istatut soċjetarju. 

 

5. Salv eċċezzjonijiet ulterjuri. 
 

3. Rat illi wara rikors minnha ppreżentat fit-23 ta’ Ottubru 2000, is-soċjeta' AMJ 
Investments Limited ġiet awtorizzata illi tintervjeni, in statu et teminis, fil-kawża 
odjerna. (fol 35/36) 
 

4. Rat illi fis-27 ta’ Novembru 2000, il-Qorti ordnat illi l-kawża odjerna titmexxa flimkien 
mal-kawża bin-numru 2368/98 fl-istess ismijiet, liema kawża sussegwentement jidher 
illi ġiet ċeduta fit-28 ta’ Mejju 2009. (vide fol 207) 
 

5. Rat illi bejn is-27 ta’ Novembru 2000 u t-22 ta’April 2009, saru tletin seduta fejn ma 
sar assolutament xejn peress illi l-kawża odjerna kienet qed tistenna l-eżitu tal-kawża 
2368/98. 
 

6. Rat illi fl-20 ta’ Mejju 2009, is-soċjeta' AMJ Investments Limited ippreżentat nota fejn 
iddikjarat illi ma kien għad fadallha ebda interess fil-kawża odjerna. (fol 161) 
 

7. Rat illi bejn it-28 ta’ Mejju 2009 u t-23 ta’ Marzu 2011, ma sar assolutament xejn, fejn 
il-Qorti kienet qed tiġi infurmata li l-partijiet kienu qed jippruvaw jittransiġu, u fit-23 
ta’ Marzu 2011, il-kawża ġiet differita Sine Die. 
 

8. Rat illi fil-15 ta’ Settembru 2011, is-soċjeta' rikorrenti ppreżentat rikors sabiex l-kawża 
terġa’ tiġi riappuntata, liema talba ġiet milqugħa fis-26 ta’ Novembru 2011. (fol 168) 
 

9. Rat illi bejn l-14 ta’ Diċembru 2011 u l-20 ta’ Mejju 2013, ma sar assolutament xejn, 
fejn il-Qorti kienet qed tiġi mgħarrfa illi s-soċjeta' rikorrenti riedet żmien sabiex 
tidderiġi ruħha aħjar. 
 

10. Rat illi fid-9 ta’ Lulju 2013, is-soċjeta' rikorrenti talbet il-kjamata in kawża tas-soċjeta' 
Euch Zammit Company Limited, peress illi kienet is-soċjeta' li akkwistat l-oġġetti 
mibjugħa bis-subbasta 429/96, liema talba intlaqgħet fl-10 ta’ Lulju 2013. (fol 181) 
 

11. Rat illi fit-18 ta’ Frar 2014, ġew ippreżentati l-eċċezzjonijiet tas-soċjeta' kjamata in 
kawża Euch Zammit Company Limited, fejn laqgħet għal dak mitlub billi qajjmet is-
segwenti difiżi: 
 

1. Illi in linea preliminari l-azzjoni attriċi fil-konfront tas-soċjeta’ eċċipjenti 
hija preskritta ai termini ta’ l-Artikolu 356(1) tal-Kodiċi ta‘ 
Organizzazzjoni u Proċedura Ċivili (Kap. 12 tal-Liġijiet ta’ Malta). 

2. Illi sussidjarjament u mingħajr preġudizzju għas-sueċċepit, in linea 

preliminari wkoll, l-azzjoni attriċi fil-konfront tas-soċjeta’ eċċipjenti hija 
preskritta ai termini ta' l-Artikolu 2086 tal-Kodiċi Ċivili (Kap. 16 tal-
Liġijiet ta’ Malta). 

 
3. Illi sussidjarjament u mingħajr preġudizzju għas-sueċċepit, fil-mertu l-

ewwel u t-tieni talbiet attriċi huma nfondati fil-fatt u fid-dritt stante li l-
atti tas-subbasta numru 429/1996 fl-ismijiet "Car Care Products Limited 
vs Fenech Oil and Petrolium Limited” huma validi għal finijiet u effetti 
kollha tal-liġi u dana kif ser jiġi aħjar pruvat waqt it-trattazzjoni tal-
kawża. 

 
4. Illi sussidjarjament u mingħajr preġudizzju għas-sueċċepit, inkwantu 

jikkonċerna it-tielet talba attriċi din hija llum fi kwalsijasi każ 
insostenibbli stante li s-subbasta inkwistjoni tkompliet, ġiet konkluża u l-
barge mertu ta’ l-istess ġiet debitament illiberata. 

 
5. Illi sussidjarjament u dejjem mingħajr preġudizzju għas-sueċċepit, l-

azzjoni attriċi ma tistax tirnexxi u għandha tiġi miċħuda bl-ispejjeż, u 
dana stante l-fatt li l-kawża fl-ismijiet "Fenech Oil and Petrolium Limited 
vs Car Care Products Limited" (Ċit Nru. 2368/1998) imsemmija fiċ-
ċitazzjoni attriċi u dikjarazzjoni annessa, u li fuqha s-soċjeta’ attriċi qed 
tibbaża l-azzjoni odjerna, ġiet ċeduta mill-istess socjeta’ attriċi fl-20 ta’ 
Mejju 2009 permezz ta’ Nota ta’ Ċessjoni (stante transazzjoni) u dana kif 
jirriżulta mill-anness Dok. E1. 

 
6. Illi sussidjarjament u dejjem mingħajr preġudizzju għas-sueċċepit, il-bażi 

ta’ l-azzjoni attriċi, u ċioe li hija qed tattakka s-sentenza fl-ismijiet "David 
Mifsud nomine vs Michelangelo Fenech nomine" (Ċit Nru. 1597/1993) 
deċia mill-Qorti tal-Kummerċ fid-19 ta’ Novembru 1993, hija fi 
kwalsijasi każ waħda bla ebda bażi legali u s-soċjeta’ attriċi kellha mezzi 
oħra skont il-liġi sabiex tikkontesta tali proċeduri. 

 
7. Illi sussidjarjament u dejjem mingħajr preġudizzju għas-sueċċepit, 

kwalsiasi proċeduri ġudizzjarji li seta’ kien hemm jew hemm bejn is-
soċjeta’ attriċi u dik konvenuta inkwantu jikkonċerna xi pretensjoni 
daparti tas-soċjeta’ konvenuta fil-konfront ta’ dik attriċi jew viċe versa 
huma estraneji għas-soċjeta’ eċċipjenti stante li hija mhux parti fihom. 

 
8. Illi sussidjarjament u dejjem mingħajr preġudizzju għas-sueċċepit, 1-

azzjoni attriċi hija waħda għal kollox frivola u vessatorja u dana kif ser 
jiġi wkoll aħjar ippruvat waqt it-trattazzjoni tal-kawża u dana stante li 
fost l-oħrajn kemm is-soċjeta’ attriċi kif ukoll dik konvenuta għandhom 
direttur in komun bejniethom u ċioe Michael Angelo Fenech. 

 
9. Illi sussidjarjament u dejjem mingħajr preġudizzju għas-sueċċepit, 1- 

attriċi fil-konfront tas-soċjeta’ eċċipjenti ma tistax tirnexxi u hija ma 
għandha tbagħti l-ebda spejjeż, u dana stante li hija aġġixxiet in 
buonafede u akkwistat il-barge mertu tas-subbasta inkwistjoni in buona 
fede u skont il-liġi. 

10. Salv eċċezzjonijiet ulterjuri jekk ikun il-każ. 
 

Provi 
 

12. Rat in-Nota ta’ Michael A Fenech bħala direttur tas-soċjeta' intimata Car Care Products 
Limited, kif ukoll tas-soċjeta' Shipping and Marine Agency Limited, li ma hijiex parti 
fil-kawża odjerna, ippreżentata fis-16 ta’ Novembru 2000 fejn, minkejja li mhux 
awtorizzat mill-Qorti, għamel rassenja tal-fatti illi, skond hu, wasslu għall-kawża 
odjerna flimkien ma’ dokumentazzjoni in sostenn ta’ dak minnu dikjarat. (fol 40 sa 127) 
 

13. Rat illi fl-24 ta’ Novembru 2014, is-soċjeta' rikorrenti ppreżentat kopja illi kellha hi tal-
atti tas-Subbasta 429/1996. (fol 215 sa 313) 
 

14. Rat illi fil-25 ta’ Novembru 2014, xehdet l-PL Eunice Grech Fiorini, bħala Assistent 
Reġistratur Qrati u Tribunali Ċivili, fejn eżebiet kopja legali tal-atti tas-subbasta 
429/1996. (fol 317 sa 367) 
 

15. Rat illi fil-21 ta’ Jannar 2015, ġie ppreżenetat l-affidavit ta’ Michael Angelo Fenech 
flimkien ma’ Memorandum & Articles of Association tas-soċjeta' intimata Car Care 
Products Limited. (fol 489 sa 507) 
 

16. Rat ix-xhieda in kontro eżami ta’ Michaelangelo Fenech illi saret fl-20 ta’ Ottubru 2015. 
(fol 512 – 513) 
 

17. Rat illi fl-20 ta’ Novembru 2015, is-soċjeta' rikorrenti ppreżentat rikors sabiex il-kawża 
fl-ismijiet ‘Fenech Oil & Petroleum Limited vs Euch Zammit Company Limited u Car 
Care Products Limited”, Rikors Ġuramentat Nru 933/2015 tinstema’ minn dina l-Qorti 
flimkien mal-kawża odjerna. 
 

18. Rat illi fis-17 ta’ Diċembru 2015, tali talba intlaqgħet, u l-kawża fl-ismijiet fuq premessi 
qiegħda tiġi deċiża llum stess flimkien mal-kawża odjerna. (fol 514) 
 

19. Rat illi fit-8 ta’ Jannar 2016, is-soċjeta' kjamata in kawża ppreżentat rikors fejn talbet 
lill-Qorti tirrikonsidra d-deċiżjoni tagħha tas-17 ta’ Diċembru 2015 peress illi ma kinetx 
ġiet notifikata bir-rikors u għalhekk ma ppreżentatx risposta u fid-9 ta’ Frar 2016, il-
Qorti rrevokat id-digriet tas-17 ta’ Diċembru 2015 u awtorizzat lis-soċjeta’ kjamata in 
kawża tippreżenta r-risposta tagħha. (fol 557) 
 

20. Rat illi fil-verbal tat-12 ta’ Mejju 2016, il-partijiet qablu illi l-ewwel jinstemgħu l-provi 
fil-kawża 933/2015 fuq ċitata, u wara titkompla l-kawża odjerna. (fol 564) 
 

21. Rat illi bejn it-12 ta’ Mejju 2016 u s-26 ta’ April 2022, saru sebgħa u għoxrin seduta, 
fejn ma sar xejn għax kienu qed jistennew il-provi fil-kawża 933/2015. 
 

22. Rat illi fl-14 ta’ Ġunju 2022, il-Qorti ordnat illi l-kawża tibqa’ għas-sottomissjonijiet 
bil-miktub. 
 

23. Rat is-sottomissjonijiet tas-soċjeta' rikorrenti ppreżentati fil-25 ta’ Ottubru 2022. (fol 
599) 
 

24. Rat is-sottomissjonijiet bil-miktub tas-soċjeta' kjamata in kawża Euch Zammit 
Company Limited ippreżentati fl-24 ta’ Jannar 2023. 
 

25. Rat illi fl-24 ta’ Jannar 2023, il-kawża odjerna ġiet differita għas-sentenza. 

Ikkunsidrat 
 

26. Jirriżulta, mill-provi prodotti, illi fid-19 ta’ Novembru 1993, is-soċjeta' intimata Car 
Care Products Limited, rappreżentata minn David Mifsud, ottjeniet sentenza 1597/1993 
kontra s-soċjeta' rikorrenti Fenech Oil and Petroleum Limited, rappreżentata minn 
Michael Angelo Fenech, mogħtija mill-Qorti tal-Kummerċ fejn is-soċjeta' rikorrenti 
odjerna ġiet ordnata tħallas is-somma ta’ Lm30,000 – kopja ta’ dina s-sentenza ma 
jidhirx illi qatt ġiet ippreżentata lil dina l-Qorti. 
 

27. Jirriżulta illi permezz ta’ Mandat ta’ Qbid Nru 1007/96CX, fil-21 ta’ Frar 1996, is-
soċjeta' intimata Car Care Products Limited ipproċediet biex teżegwixxi s-sentenza 
mogħtija fid-19 ta’ Novembru 1993. (fol 219) 
 

28. Jirriżulta illi fit-3 ta’ Ottubru 1996, is-soċjeta' rikorrenti intavolat proċeduri fl-atti tal-
Mandat 1007/96 fejn għarrfet li ppreżentat ċitazzjoni fil-Qorti fejn talbet, fost affarijiet 
oħra, is-sospensjoni tal-proċeduri odjerni, u għalhekk talbet illi l-eżekuzzjoni tal-
Mandat jiġi sospiż. (fol 321) 
 

29. Jirriżulta illi s-soċjeta' intimata Car Care Products Limited oġġezzjonat għal tali talba u 
b’digriet tal-24 ta’ Ottubru 1996, it-talba tas-soċjeta' rikorrenti għal sospensjoni ġiet 
miċħuda. (fol 324) 
 

30. Jirriżulta illi, sussegwentement, b’rikors intavolat fl-24 ta’ Diċembru 1996, is-soċjeta' 
intimata Car Care Products Limited talbet li l-oġġetti maqbuda jiġu mibjugħa 
b’subbasta. (fol 347) 
 

31. Jirriżulta illi fl-20 ta’ Jannar 1997, il-Qorti ordnat li s-subbasta ssir fil-25 ta’ Frar 1997 
(fol 346), liema subbasta ma saritx. 
 

32. Jirriżulta illi sussegwentement, fis-27 ta’ Frar 1997, il-Qorti reġgħet ordnat illi ssir is-
subbasta fit-23 ta’ April 1997. (fol 341) 
 

33. Jirriżulta illi fid-9 ta’ April 1997, is-soċjeta' intimata talbet li tkun tista’ tagħmel offerti 
‘animo compensandi”. (fol 334)  
 

34. Jirriżulta illi fid-9 ta’ April 1997, is-soċjeta' intimata Car Care Products Limited għarrfet 
lill-Qorti li għas-subbasta li kellha ssir fit-23 ta’ April 1997, s-soċjeta' rikorrenti Fenech 
Oil and Petroleum Limited kienet għadha mhux notifikata, u għalhekk talbet li tiġi 
notifikata permezz tal-proċedura tal-affissjoni (fol 327) fejn il-Qorti, fl-10 ta’ April 
1997 awtorizzat n-notifika bl-affissjoni fejn qalet, fost affarijiet oħra “il-pubblikazzjoni 
fil-Gazzetta tal-Gvern, f’Gazzetta ta’ kuljum bil-Malti u f’oħra ta’ kuljum bl-Ingliż”. 
(fol 326) 
 

35. Jirriżulta illi fit-23 ta’ April 1997, wara rikors ippreżentat mis-soċjeta' rikorrenti għas-
sospensjoni tas-subbasta ippreżentat fl-10 ta’ April 1997 (fol 361), is-subbasta ġiet 
sospiża. (fol 325) 
 

36. Jirriżulta illi permezz ta’ rikors datat 19 ta’ Jannar 1999, is-soċjeta' kjamata in kawża 
ġia Euch Zammit & Sons Limited, illum Euch Zammit Company Limited, ippreżentat 
rikors fl-atti tas-subbasta 429/96 li kien jgħid dan li ġej: (fol 281-282) 
 

Illi b’sentenza tal-Qorti tal-Kummerċ fl-ismijiet George Zammit għan-nom u 
in rappreżentanza tas-Soċjeta’ Euch. Zammit & Sons Limited vs Michael 

Fenech għan-nom u in rappreżentanza tas-Soċjeta’ Fenech Oil & Petroleum 
Co. Ltd. mogħtija fit-23 ta’ Marzu 1992 is-soċjeta’ esponenti ġiet awtorizzata 
teżegwixxi s-sentenza fl-ismijiet mogħtija fl-14 ta’ April 1981 sabiex tottjeni 
l-pagament ta’ tlett elef u tmien mija u ħames Liri Maltin u tmenin ċenteżmu 
(Lm3805.80) bl-imgħax legali mit-18 ta’ Novembru 1988 li sal-lum jammonta 
għal tlett elef u ħamsa u disgħin Lira Maltin u tmienja u tletin ċenteżmu 
(Lm3095.38) oltre s-somma ta’ tnejn u disgħin Lira Maltin u erbgħa u 
għoxrin ċenteżmu (Lm92.24) spejjeż ġudizzjarji skond l-annessa taxxa (Dok. 
A) b’kollox sitt elef u disgħa mija u tlieta u disgħin Lira Maltin u tnejn u 
erbgħin ċenteżmu (Lm6993.42). 
 
Illi s-sorte fil-kawża msemmija jirrapreżenta l-bilanċ tal-prezz ta’ l-oġġett li 
jinsab għall-bejgħ fl-odjerna subbasta. 
 
Illi sal-lum is-soċjeta’ debitriċi baqgħet ma ħallset xejn. 
 
Illi b’digriet mogħti fl-20 ta’ Jannar 1997, dina 1-Onorabbli Qorti ordnat il-
bejgħ in subbasta ta’ l-oġġetti maqbuda u b’digriet ta’ l-14 ta’ Lulju 1998 ġie 
ffissat il-jum tat-12 ta’ Ottubru 1998, għall-bejgħ in subbasta ta’ dawn l-
oġġetti. 
 
Illi s-subbasta baqgħet ma saritx stante illi d-debitur, Fenech Oil & 
Petroleum Co. Ltd. u l-kreditur eżekutant Car Care Products Limited baqgħu 
ma ġewx notifikati. 
 
Illi s-soċjeta' esponenti bħala kreditriċi kanonizzata għandha interess illi din 
is-subbasta titkompla. 
 
Għaldaqstant is-soċjeta' esponenti titlob bir-rispett illi dina l-Onorabbli 
Qorti jogħġobha terġa’ tappunta jum, ħin u lok għall-bejgħ tas-subbasta. 

 

37. Jirriżulta illi fis-27 ta’ Jannar 1999, il-Qorti appuntat il-bejgħ bis-subbasta għat-30 ta’ 
April 1999. (fol 283) 
 

38. Jirriżulta illi, fid-29 ta’ April 1999, is-soċjeta' rikorrenti Fenech Oil & Petroleum Co 
Ltd ippreżentat b’ċedola ta’ depositu ta’ Lm25 biex tagħmel tajjeb għall-ispejjeż tas-
sospensjoni tal-istess subbasta. (fol 293) 
 

39. Jirriżulta illi kontestwalment ma’ tali ċedola, s-soċjeta' rikorrenti ippreżentat rikors fejn 
għamlet referenza għall-kawża minnha intavolata 2368/98 kif ukoll il-fatt illi hija ma 
ġietx notifikata skond il-Liġi, u talbet li s-subbasta 429/96 tiġi sospiża. (fol 294) 
 

40. Jirriżulta illi fit-30 ta’ April 1999, it-talba tas-soċjeta' rikorrenti ġiet miċħuda. (fol 294) 
 

41. Jirriżulta illi fit-30 ta’ April 1999, sar “il-bejgħ bl-irkant tal-Barge ta’ kulur aħmar u 
aħdar, li titrasporta ż-żejt, maqbuda mingħand Fenech Oil & Petroleum Limited”, li 
“ġiet liberata definittivament għaf-favur ta’ Euch Zammit Co Limited bil-prezz imsemmi 
ta’ Lm2250 animo compensandi. Din l-Barge ġiet liberata ‘Tale Quale’”. Dana l-att ġie 
ppreżentat fir-Reġistru tal-Qorti fl-4 ta’ Mejju 1999. (fol 313) 
 

42. Jirriżulta illi, sussegwentement, fl-1 ta’ Mejju 1999, ġie ppreżentat Mandat ta’ 
Inibizzjoni Nru 2200/99 biex iżżomm lis-soċjeta' Care Care Products Limited u r-
Reġistratur tal-Qorti milli jittrasferixxu ż-żjut w il-barge. (fol 301) 

43. Jirriżulta illi fl-1 ta’ Mejju 1999, il-Qorti rrifjutat it-talba tal-Mandat ta’ Inibizzjoni għal 
dak illi jirrigwarda ż-żjut filwaqt illi irriservat illi tipprovdi dwar il-Barge wara li tiġi a 
konjizzjoni “jekk in-notifika ta’ l-atti tas-subbasta sarux kif tgħid il-liġi, partikolarment 
l-Art 314 (2) tal-Kap 12”. (fol 305) 
 

44. Jirriżulta illi fl-4 ta’ Mejju 1999, il-Qorti laqgħet it-talba tal-Mandat ta’ Inibizzjoni 
limitatament għall-barge u dana “sakemm issir n-notifika skond il-Liġi ta’ l-atti tas-
subbasta.” (fol 310) 
 

45. Jirriżulta illi fl-1 ta’ Mejju 1999, ġiet intavolata il-kawża odjerna. 
 
 

Ikkunsidrat 
 

46. Jirriżulta, mill-provi prodotti quddiem dina l-Qorti, illi permezz ta’ sentenza tal-Qorti 
tal-Kummerċ Ċitazzjoni Nru 1597/93 mogħtija fid-19 ta’ Novembru 1993, is-soċjeta' 
intimata Car Care Products Limited, li fiha l-azzjonist ewlieni tas-soċjeta' rikorrenti 
Michael Angelo Fenech, kellu nofs l-ishma, filwaqt illi ħuh, Alfred Fenech, kellu n-
nofs l-ieħor, kienet ottjeniet sentenza kontra s-soċjeta' rikorrenti Fenech Oil & 
Petroleum Company Limited, illi hija ta’ Michael Angelo Fenech li kellu l-ishma kważi 
kollha, għall-ħlas ta’ Lm30,000. 
 

47. Jirriżulta illi fil-21 ta’ Frar 1996, is-soċjeta' intimata ħarġet Mandat ta’ Qbid Nru 
1007/96CX abbażi tas-sentenza fuq ċitata. 
 

48. Jirriżulta illi s-soċjeta’ intimata, sussegwentement, talbet illi l-oġġetti hekk maqbuda 
jiġu  mibjugħa bl-irkant, liema talba saret fl-24 ta’ Diċembru 1996. 
 

49. Jirriżulta illi, kemm qabel tali data, kif ukoll wara tali data, saru varji rikorsi da parte 
tas-soċjeta' rikorrenti sabiex tissospendi l-bejgħ in subbasta, fejn riżultat ta’ hekk is-
subbasta twaqqfet milli ssir ta’ mill-anqas erbgħa darbiet. 
 

50. Jirriżulta illi fid-19 ta’ Jannar 1999, din id-darba fuq talba tas-soċjeta' kjamata in kawża 
Euch Zammit Company Limited, il-Qorti intalbet li terġa’ tirriappunta s-subabsta in 
vista ta’ pretensjoni illi kellha s-soċjeta' Euch Zammit Company Limited, liema talba 
intlaqgħet fis-27 ta’ Jannar 1999. (vide para 36 u 37) 
 

51. Jirriżulta illi s-subbasta kienet appuntata biex isseħħ fit-30 ta’ April 1999. 
 

52. Jirriżulta li fid-29 ta’ April 1999, is-soċjeta' rikorrenti ippreżentat rikors sabiex titlob 
is-sospensjoni tas-subbasta, u dana għal tlett raġunijiet: 
 

a. Li l-meritu tal-pretensjoni tas-soċjeta' Car Care Products Limited qiegħed jiġi 
kkontestat b’kawża 2368/98 fl-ismijiet Fuel Oil & Petroleum Company Limited 
vs Car Care Products Limited; 
 

b. Li s-sentenza fuq indikata qiegħda tintalab li tiġi dikjarata nulla; 
 

c. Li ma saritx in-notifika f’Gazzetti Lokali skond l-Artikolu 314 (2) (b) (v) tal-
Kap 12. 

 
53. Jirriżulta illi tali rikjesta ġiet miċħuda mill-Qorti u fit-30 ta’ April 1999 saret is-subbasta 

tal-merkanzija taż-żejt u l-Barge. 

54. Jirriżulta illi fl-1 ta’ Mejju 1999, is-soċjeta' rikorrenti nediet il-proċeduri odjerni fejn 

reġgħet qajjmet l-istess argumenti mressqa fir-rikors tad-29 ta’ April 1999 u għalhekk 
talbet li: 
 

a. Tiddikjara l-liberazzjoni tal-oġġetti riżultat tas-subbasta bħala nulli. 
 
b. Tissospendi s-subbasta sakemm tiġi deċiża l-kawża 2368/98. 

 
55. Jirriżulta wkoll illi s-soċjeta' rikorrenti intavolat ukoll Mandat ta’ Inibizzjoni Nru 

2200/99 fl-1 ta’ Mejju 1999 li ġie parzjalment milqugħ da parte tal-Qorti fejn 
jirrigwarda l-barge, sakemm isiru n-notifiki neċessarji. 
 

56. Jirriżulta illi l-kawża 2368/98 ġiet ċeduta mis-soċjeta' rikorrenti fit-28 ta’ Mejju 2009. 
 

57. Jirriżulta li, minn dakinhar il-quddiem, il-kawża odjerna tkaxkret għal aktar minn 
erbgħa u għoxrin (24) sena sakemm eventwalment il-kawża tħalliet għas-
sottomissjonijiet bil-miktub u għas-sentenza. 

 
 

Ikkunsidrat 
 

58. Il-Qorti tibda biex tosserva illi l-każ odjern huwa “text book case” dwar kif kawża tista’ 
tittawwal u titkaxkar inutilment u bla bżonn għal snin twal għal ebda raġuni assoluta 
għajr għall-benefiċċju ta’ parti li tkun trid tabbuża bil-proċeduri tal-Qorti u dana riżultat 
ta’ manipulazzjoni u abbuż tal-proċeduri tal-Qorti kkawżati minn parti li tkun trid 
tagħmel ħsara lill-parti oħra. 
 

59. Dana jingħad għax kawża li, meta wieħed jeżaminha legalment, hija prettament 
sempliċi u faċili biex tikkonkludi, ħadet aktar minn erbgħa u għoxrin sena sabiex tasal 
fi stadju ta’ sottomissjonijiet finali. 
 

60. Tali dewmien ma jagħmel ebda ġid għall-proċess ġudizzjarju u ma jista’ qatt jirrifletti 
sew fuq il-persuni kollha li kienu b’xi mod involuti fl-andament tal-kawża. 
 

61. Ikkunsidrat dan, meta wieħed jikkunsidra t-talbiet tas-soċjeta' rikorrenti, joħroġ ċar li s-
soċjeta’ rikorrenti qiegħda titlob żewġ affarijiet: 
 

a. Il-liberazzjoni ta’ ‘barge’ li saret fit-30 ta’ April 1999 għandha tiġi dikjarata 
nulla għax is-soċjeta' rikorrenti ma ġietx notifikata kif tmiss il-Liġi bis-subbasta; 

 
b. Li s-subbasta għandha tiġi sospiża sakemm tiġi deċiża l-kawża 2368/98. 

 

62. Il-Qorti tibda billi tosserva illi t-tieni talba tas-soċjeta' rikorrenti ma tistax tiġi aktar 
ikkunsidrata peress illi ben erbatax-il sena ilu, ossija fit-28 ta’ April 2009, il-kawża 
2368/98 ġiet ċeduta wara ftehim bejn il-partijiet – il-Qorti għalhekk kienet tippretendi 
illi, f’xi mument wara dakinhar, is-soċjeta' rikorrenti tindenja ruħha illi tgħarraf lill-
Qorti illi ma hijiex qiegħda tinsisti dwar tali talba. Dana, madanakollu, qatt ma sar. 
 

63. Għalhekk, it-tieni talba qiegħda tiġi miċħuda. 
 

64. Ikkunsidrat dan, il-Qorti tgħaddi biex tqis l-ewwel talba, ossija in-nullita tal-liberazzjoni 
għax ma saritx in-notifika skond il-Liġi. 

65. Il-Qorti tibda biex tistqarr illi l-ħsieb u l-bażi tal-liġi dwar in-notifika hija sabiex jiġi 
assikurat li kull persuna illi huwa involut f’xi proċess ġudizzjarju jiġi mgħarraf b’tali 
proċeduri QABEL ma’ tali proċeduri jiġu konklużi. Ir-raġuni warajha hija waħda ċara, 
ossija illi jiġi assikurat illi l-Ġustizzja ssir mingħajr ħsara għall-drittijiet tal-persuni illi 
kontra tagħhom qed isir xi azzjoni, u sabiex jiġi assikurat li huwa jiġi mgħarraf bl-
azzjoni minn qabel. 
 

66. Fil-każ odjern, is-soċjeta' rikorrenti qiegħda tikkontendi li l-liberazzjoni li saret fit-30 
ta’ April 1999 hija nulla għax ma sarux in-notifiki fil-Gazzetti Lokali. 
 

67. Din il-Qorti, madanakollu, ma tistax ma tosservax illi, kif del resto ammettiet is-soċjeta' 
rikorrenti fir-rikors promotur tagħha, hija ġiet notifikata bid-data tas-Subbasta jumejn 
qabel ma kellha ssir is-subbasta. 
 

68. Din il-Qorti ukoll ma tistax ma tosservax illi l-istess soċjeta' rikorrenti, mhux talli ġiet 
notifikata attwalment tlett ijiem qabel is-subbasta u mhux jumejn, iżda addirittura, fid-
29 ta’ April 1999, hija ppreżentat rikors fl-atti tas-subbasta (fol 294), fejn talbet illi s-
subbasta tiġi sospiża għax kellha l-kawża 2368/98 pendenti u għax in-notifika ma saritx 
fil-Gazzetti Lokali. 
 

69. Din il-Qorti tirrileva li, fil-mument illi s-soċjeta' rikorrenti ppreżentat ir-rikors fl-atti 
tas-subbasta fid-29 ta’ April 1999, hija awtomatikament tat ruħha notifikata, għall-
effetti kollha tal-liġi bil-proċeduri kollha u ddikjarat ruħha ben konxja tal-fatt li fit-30 
ta’ April 1999, kienet ser issir is-subbasta. Dana qiegħed jingħad anke in vista ta’ dak 
minnha stess iddikjarat fir-rikors tad-29 ta’ April 1999 fejn qalet is-segwenti: 
 

Illi nhar it-Tlieta 27 ta’ April 1999, s-soċjeta’ rikorrenti għall-ewwel darba 
ġiet informata illi b'notifika magħmula bil-proċedura tal-Affissjoni illi 
b’digriet dina l-Onorabbli Qorti, li fl-30 ta’ April 1999, bejn id-disgħa u 
nosfinhar, kien ġie appuntat il-bejgħ fl-irkant fl-ismijiet fuq premessi, liema 
bejgħ jirrigwarda l-effetti mobbli u konsistenti fear oils “Texaco”, Collants 
“Texaco” u oġġetti oħra simili, kif ukoll ta’ Barge li titrasporta ż-żejt elenkati 
fir-referta ta’ l-istess Marixxall fil-kors tal-Mandat ta’ Qbid numru 1007/96 
illi ppreċeda din is-subbasta fl-ismijiet fuq premessi. 

 

70. Jirriżulta, għalhekk, illi l-element tan-notifika mixtieqa mil-Liġi u l-assikurazzjoni li l-
partijiet kkonċernati ġew debitament mgħarrfa ġie ben sodisfatt fil-mument meta s-
soċjeta' rikorrenti ppreżentat ir-rikors fuq imsemmi. 
 

71. B’analoġija, il-Qorti tosserva illi meta f’kawża, li hija appuntata għas-smigħ quddiem 
il-Qorti fejn tkun ordnat in-notifika tal-kontro parti bil-pubblikazzjoni u affissjoni, 
qabel ma ssir il-pubblikazzjoni jidher attwalment il-kontro parti quddiem il-Qorti u 
tagħmel xi sottomissjonijiet, hija titqies li, għal finjiet kollha tal-Liġi, hija notifikata bl-
atti kollha. 
 

72. Tali analoġija għandha tapplika wkoll għall-każ odjern, peress illi jidher ben ċar illi s-
soċjeta' rikorrenti kienet ben a korrent tad-data meta kellha ssir is-subbasta, u qiegħda 
unikament tipprova taqbad ma’ punt proċedurali, preċiżament pubblikazzjoni f’gazzetta 
lokali, sempliċiment biex trendi null att legali illi hija kienet ben konxja tiegħu u li, 
b’tali azzjoni, qiegħda tipprova trendi nulla. 
 

73. Jidher ċar illi l-kawża odjerna u t-talba hemm magħmula kienet parti minn serje ta’ 
tentattivi illi saru, kemm qabel il-preżentata tal-kawża odjern, kif ukoll wara il-

preżentata ta’ tali kawża, kif jidher ukoll fil-proċeduri 933/15 illi qed jiġu deċiżi llum 
stess, li kienu maħsuba u ntiżi mis-soċjeta' rikorrenti u r-rappreżentanti tagħha sabiex 
ttellef dritt ottjenut legalment mis-soċjeta' intimata, u dana fl-ambitu ta’ ġlieda ferm 
akbar illi l-istess rappreżentant tas-soċjeta' rikorrenti għandu mal-familja tiegħu u ma 
terzi u li ilha għaddejja għal dawn l-aħħar tletin sena, ta’ l-anqas! 
 

74. Din il-Qorti, għalhekk, tqis illi la darba s-soċjeta' rikorrenti ppreżentat rikors fid-29 ta’ 
April 1999 biex tipprova twaqqaf l-eżekuzzjoni tas-subbasta, hija għandha titqies illi 
kienet debitament notifikata għall-effetti kollha tal-Liġi, bir-riżultat illi l-proċess tas-
subbasta kellu jitkompla, kif del resto sar, w il-liberazzjoni li seħħet fit-30 ta’ April 
1999 kienet waħda korretta skond il-Liġi. 
 

75. Għalhekk it-talbet rikorrenti ma jimmeritawx illi jintlaqgħu. 
 
 

Konklużjoni 
 
 
Il-Qorti, 
 
Wara illi rat l-atti u semgħet x-xhieda; 
 
Wara illi rat is-sottomissjonijiet tas-soċjeta' rikorrenti kif ukoll is-soċjeta' kjamata in kawża 
Euch Zammit Company Limited; 
 
Tgħaddi biex tiddeċiedi l-vertenza billi : 
 
Tiċħad it-talba attriċi kif dedotta. 
 
Spejjeż tal-proċeduri odjerni ikunu kollha a kariku tas-soċjeta' rikorrenti. 
 
 
 
 
 
Francesco Depasquale LL.D. LL.M. (IMLI)  
Imħallef 
 

 
 
 
Rita Sciberras 
Deputat Reġistratur 
 


